
orqali qisman tahlil qilindi. Ushbu tadqiqot ishning mavzusi va hajmini ino-

batga olgan holda «Esdaliklar» va uning muallifi haqidagi ayrim maʼlumotlar 

tahlil qilindi xolos. Unda keltirilgan boshqa mavzular keyingi ishlar orqali 

elon qilinadi. Umuman olganda Mirzo Rahimbekning «Esdaliklar» asari XX asr 

tarixiga doir kelgusidagi tadqiqotlarga manba vazifani bajara oladi. 

FAZLULLOH IBN RUZBEHONNING «SULUK AL-MULUK» 

ASARINING TADQIQI VA TASNIFI 

 

STUDY AND CLASSIFICATION OF THE WORK «SULUK AL-

MULUK» BY FAZLULLAH BIN RUZBIHAN 

 

Abstract. Most of the shayban rulers who came to power in Movarounnahr in 

the 16th century were considered extremely educated and highly educated people of 

their time. This is acknowledged not only in Movarounnahr, but also in written 

sources created in Iran and Turkey. The sources of the shaybani period are well 

studied. Studies have been conducted. However, there are only a few manuscript works 

created during this period, which have been studied very little until now. This article 

provides information about the history of the writing of the work «Suluk al-muluk», 

copies and contents of the work of the shaybanid era historian Fazlullah ibn Ruzbehan.  

Key words. Work, chapter, source, copy, «Suluk al-muluk», part, study, 

Shaybani, Shaybani Khan. 

 

Shayboniylar davri tarixi koʻplab muarrixlar tomonidan yaxshi yoritilgan. 

Shulardan biri 1457–1521-yillarda yashagan Fazlulloh ibn Ruzbehon al 

Isfahoniydir. U Mullo nomi bilan ham mashhur boʻlgan.  Fazlulloh ibn Ruzbehon 

Fors viloyatining Hunji qishlogʻida tugʻilgan [6: 149]. Shayboniylar davrining 

mashhur adibi, tarixchi, ilohiyot olimi.  Fazlulloh ibn Ruzbehon temuriylar va 

shayboniylar tarixini yetarlicha batafsil yoritgan olim sifatida tanilgan. 

 
1 Oʻzbekiston Respublikasi Fanlar akademiyasi Аbu Rayhon Beruniy nomidagi Sharqshunoslik 
instituti tayanch doktaranti.  
E-mail: Farrux-19-fayz@mail.ru 

Uning otasi ham Isfahon zodagonlaridan boʻlib, tasavvuf namoyondasi 

va faqih Jamoliddin Ruzbehon boʻlgan. U Isfahonda tahsil olib, shu shaharning  

nisbasini qabul qilib, keyinchalik Ruzbehon Isfahoniy nomi bilan mashhur 

boʻlgan.  U Hijozda, Makkada, Madinada va Qohira kabi shaharlarda tahsil 

olgan. 

Safaviylarning shialik mazhabiga majburlash siyosatidan norozi boʻlib 

Erondan Movarounnahrga qochib kelgan Fazlulloh ibn Ruzbehon Shayboniyxon 

(1451–1510, hukm. 1500–1510), Ubaydullaxon (1487–1540, hukmronlik yillari 

1533–1540), saroyida ijod qilib va shu hududda yashab, bir necha tarixiy va 

badiiy asarlar yaratdi [4: 10].  Umrining qolgan qismini Buxoro va Karmanada 

oʻtkazgan. U 1521-yilda Buxoroda vafot etgan, shu yerda dafn etilgan. 

Fazlulloh ibn Ruzbehon koʻplab sheʼrlar muallifi, islom ilohiyotiga, 

shuningdek, tarixga oid kitob va asarlar muallifi. Uning «Halli tajarrid», 

«Taliqot bar muxolot», «Tarixi olamoroyi Aminiy», «Suluk al-muluk», «Meh-

monnomayi Buxoro» nomli asarlarni yaratgan [6: 149]. Fazlulloh ibn 

Ruzbehonning «Mehmonnomayi Buxoro» va «Suluk al-muluk» asarlarida 

shayboniy hukmdorlar jumladan Muhammad Shayboniyxon va Ubay-

dullaxon davri tarixini yaxshi yoritgan.  

1509-yili yaratilgan «Mehmonnomayi Buxoro» asari Muhammad Shaybo-

niyxonning qozoq sultonlari Jonish Sulton, Ahmad Sulton ulusi ustiga 

uyushtirgan harbiy yurishi tarixini bayon etadi. Muallif bu yurishda shaxsan 

ishtirok etgan, yuz bergan voqealarning koʻpchiligini oʻz koʻzi bilan koʻrgan, 

Baʼzilarini esa xon va uning yaqin kishilaridan eshitgan. Dunyo kutubxo-

nalarida «Mehmonnomayi Buxoro» asarining ikkita nusxasi borligi aniqlangan. 

Ulardan biri muallif dastxati boʻlib, OʻzRFA Sharqshunoslik institutida № 

1414 raqam ostida va  mazkur nusxadan koʻchirilgan nusxasi Turkiyada, 

«Nuri Usmoniya» kutubxonasida saqlanadi. 1976-yili R. Jalilova tomonidan 

«Mehmonnomayi Buxoro»ning Toshkent nusxasi asosida fors- tojik tilidan 

ruschaga tarjimasi va foto faksimil nashri amalga oshirilgan [8: 30]. 

Fazlulloh ibn Ruzbehon qalamiga mansub yana bir asar, «Suluk al-muluk» 

yaʼni «Podshohlarning xulq-atvori haqida» shayboniy  Ubaydullaxonga 

bagʻishlab yozilgan. Asarning avtograf nusxasi Rossiya Fanlar akademiyasi 

Sharqshunoslik institutida saqlanadi. OʻzRFA Sharqshunoslik instituti 

qoʻlyozmalar fondida asarning 10 ga yaqin nusxasi saqlanadi. Qoʻlyozma 

nusxalarning barchasi fors tilida yozilgan.   

Shulardan biri kitobat san’atining eng nodir namunasi aks etgan inventar  

raqami 10976 nusxasidir. Asar fors tilida, Buxoroda hijriy 920, milodiy 1514-

yilda yozilgan. Asar 245 varaqdan iborat, 17 qator qilib, Sharq qoʻgʻozida, 

Nastaʼliq xatida, kotib Muhammad Sharif Nasafiy tomonidan XVIII asrda 

koʻchirilgan [1: 245]. Asar keng muqaddimadan iborat. Muqaddima 1 b 

varaqdan 20 b varaqqacha davom etib, unda asar yozilish sabablari keltirilgan. 

Qoʻlyozmada Buxoro uslubida hoshiyalari mavjud [7: 145]. Matn va 

hoshiyalar oltin suvi bilan sayqallangan. Asar 15 bobdan iborat.  Asar ayrim 

tadqiqotlarda qisman foydalanilgan boʻlsa-da hech bir tilga toʻliq tarjima 

qilinmagan. 

Ubaydullaxon taxtga yosh da’vogar boʻlib shu sababli unga bir qoʻllanma 

zarur edi. Shuning uchun muallif bir asar yozishga qaror qiladi. Oltinchi 

bobga qadar Ubaydullaxonning Zahiriddin Muhammad Bobur munosabatlari 

va Shoh Ismoil Safaviy (1501–1524) qoʻshinlarining yengilishi, janglari, 

shayboniylarning Movarounnahr hududlarini qayta egallashi haqida 

maʼlumotlar berilgan. Asarning muhim maʼlumotlari 6 bobdan yaʼni 138a–

164b varoqqacha shariat asosidagi soliq siyosatiga bagʻishlangan [6: 164]. 

Kitobning boshlanishi bor, xotimasi bor. Xotimani ilmiy tilda kalofon 

deymiz. Kalofon qismida asarning koʻchirilgan yili, xattotning ismi qayerda 

koʻchirilganligi haqidagi statistik ma’lumotlar beriladi. Qoʻlyozma asarlar 

kalofon qismida odatda xattotning ismi va koʻchirilgan yili beriladi. Biroq har 

doim ham xattot oʻz ismini yozmaydi. «Oʻng qoʻling berganini chap qoʻling 

bilmasin» deganlaridek har doim ham xattot oʻz ismini keltirmaydi. Bu bilan 

savobdan bebahra qolaman degan maqsadda oʻzini  faqir, haqir ya’ni bir 

bechora inson tomonidan yozildi deb qayd etadi. 

Fazlulloh ibn Ruzbehon «Suluk al-muluk» asarini yozishiga nima turtki 

boʻldi? 

Ma’lumki 1510-yil Muhammad Shayboniyxon Shoh Ismoil Safaviy bilan 

toʻqnashuvda halok boʻlgach, Shoh Ismoil Safaviy toʻgʻridan toʻgʻri 

Movarounnahr shaharlariga bostirib kirmaydi balki bu maqsadda Zahiriddin 

Muhammad Boburdan foydalanishga harakat qiladi.  Bu yerda legitimlik 

masalasi ham mavjud boʻlib, Movarounnahr taxtiga Zahiriddin Muhammad 

Bobur temuriylarning vorisi sifatida haqli edi. Shoh Ismoil Safaviy Zahiriddin 

Muhammad Boburni Movarounnahrni shayboniylardan tortib olishga 

undaydi. Shu maqsadda Zahiriddin Muhammad Boburga Ahmadbek soʻfi 

oʻgʻli va Shohruhbek Afshor boshchiligida qoʻshin jo‘natadi. Zahiriddin 

Muhammad Bobur 1511-yil oktyabr oyida Samarqandni uchinchi bor 

egallaydi. Shayboniylar hukmronligiga chek qoʻyiladi. Shayboniylar 

Movarounnahrni butunlay qoʻldan chiqaradi. 

Shayboniylar qiyin ahvolda qoladilar. Shayboniylarning eng nufuzli 

sultonlari Toshkent hukmdori Muhammad Temur, Suyunchxojaxon, Fargʻona 

hukmdori Jonibek sulton, Samarqandda hukmronlik qilib turgan Ubaydul-

laxon Turkiston shahriga qochib oʻtadi. Bu vaqtda Turkiston hukmdori boʻlib 

turgan shayboniy sultonlarning eng yoshi ulugʻi Koʻchkunchixon tomonidan 

qabul qilinadi. Shu tariqa Movarounnahrda 10 yil davomida mavjud boʻlgan 

Shayboniyxon qurgan davlat qulaydi. 

Din arkonlarini yaxshi bilgan shayboniy sultonlar butun asosini 

islomning sunniy mazhabini tashkil etgan Movarounnahr aholisi e’tiqodidan 

foydalangan deyish mumkin. Movarounnahr taxti uchun kurash siyosiy ham 

diniy kurashga aylanib ketadi.  «Suluk al-mulk» asarida keltirilishicha 

shayboniy sultonlar 1512-yil 7-aprelda Turkistonda Ahmad Yassaviy 

maqbarasi oldida katta yigʻin oʻtkazadi. Unda Ubaydullaxon «Agarda 

Movarounnahrni qoʻlga kiritsa butun umr dindor hukmdor boʻlishga qasam 

ichadi…». U umr davomida bunga amal qilgan. Shayboniy sultonlarning 

Turkistondagi yigʻinidan soʻng, Ubaydullaxon Movarounnahr taxtini qayta 

egallash uchun Zahiriddin Muhammad Boburga qarshi 1512-yil bahorida 

(taxminan 17-aprel – 16 may oraligʻi) urushga chiqadi. 

Muhammadiyor ibn Arab Qatagʻonning (XVI – XVII asr) «Musaxxir al-

bilod» («Mamlakatlarni boʻysundiruvchi») asarining Toshkent qoʻlyozma 

nusxasi hoshiyasida »Suluk al-muluk» asarining muqaddimasi kelgan boʻlib, 

uning qisqacha yozilish tarixi aks etgan [5: 393]. 1512-yilning aprel oyining 

oxirlarida Jonibek sulton, Muhammad Temur va Ubaydullaxon  Yettiquduq 

va Toʻrtquduq yoʻli orqali Gʻijduvonga keladi va uni egallaydi. Tez orada 

Buxoroga hujum qilib shaharni qamal qiladi. Ubaydullaxon atigi 2500–3000 

nafar askari bilan Malikrabot orqali Buxoroning hozirgi Jondor tumani 

(Xayrobod tumani) Malik koʻli atrofiga yetib boradi va toʻsatdan xotirjamlik 

bilan kelayotgan Bobur qoʻshiniga hujum qiladi 1512-yil 28-aprelda boʻlgan bu 

jangda Bobur yengiladi. Samarqand masjidida Ubaydullaxon va gʻalabasi 

sharafiga xutba oʻqilgan.  Ushbu jang turkiy xalqlar balki jahon tarixi jang 

sanatida munosib iz qoldirgan.  

«Suluk-al muluk»da keltirilgan maʼlumotlar temuriylar yoʻnalishidagi 

tarixchilarning asarlarida yoʻq. Fazlulloh ibn Ruzbehon Zahiriddin Muham-

mad Boburga qoʻshinining turfa xilligi, ularning soni toʻgʻrisida maʼlumot 

beradi, Movaronnahrning turli  ijtimoiy qatlamlari kayfiyatini tavsiflaydi. 

Zahiriddin Muhammad Bobur esa qizilboshlilar yordamida Samarqand va 

Buxoroga yetib keldi. Uning qoʻshini Chigʻatoy, Mugʻul, Turkman, Badaxshon 

va hatto hindistonliklardan iborat deb maʼlumot beradi. Ularning soni 60 

ming otliq edi deb keltiradi [1: 11]. Keyingi yilnomalar mualliflari Fazlulloh 

ibn Ruzbehon ijodidan asosiy manba sifatida foydalanganlar. Bunga 

temuriylar yoʻnalishidagi ilk tarixiy bitiklar taʼsiridan chetda qolmagan 

Mahmud bin Valiyning «Bahr al-asror», Abdulloh Nasrullohiyning «Zubdat ul-

osor» kabi asarlarini misol qilish mumkin. Bu mualliflar, ayniqsa, Zahiriddin 

Muhammad Boburning shayboniylar bilan munosabatlarida nisbatan 

Fazlulloh ibn Ruzbehonning yondashuvini qabul qiladilar. 

